
Egahalile malabo
matanu ni nimohi
wi ofiye Othabela
wa Paxkwa, Yesu
ahifiyaga oBetaniya, wewo
wakala Lazaro, ole Yesu
amvenyihiliiye muukwani. Vano
Mariya ahithukulaga
meya niituru na makura
oonukwela a mutheengo wookwima, 
eneeriwa naarudu. Okuthulelaga
manyalo a Yesu, waahuhuraga ni nthithi naaye. 
Mbamwa mwahidhaalaga onukwela wa
makura ale.



Nuwindo, Zhudasi a oEsikariyothi, mmohi mwa
anamasuuza aaye kumi ni abiili, ahidhowaga ogumana
ni apogo a anamakutha wi ampeleke
Yesu wa aliwa. Aliwa veewiligiiwa
dhedho yahidhiveliwaga, 
yahimuroromelihaga omvaha
korowa. Zhuda wambeela
osayela mpatha wowi
ampeleke Yesu. 



Aliwa yahiiragana wona
mwawaaddelege Yesu. Vevale
yahisasanyedhaga Mathanga a 
Paxkwa. Vano ejagave, Yesu
ahithukulaga mukaathe, otamaalela
wa Mulugu, ogwaddanya, wawinka
anamasuuza aaye, wiira: <<Akelani, 
muje, ola bu mwiili waaga>>. 



Vooharela ahimuthukulaga
nakoma, otamaalela wa Mulugu, 
wawinka anamasuuza aaye, wiira: 
<<Mmung'we mwaatene, vowi ola
bu mwazi waaga, mwazi wa
nipangano no waandana
onakuthuleliwa athu ajinji wi
eleveleliwe dhoothega dheewa.>>



Teto Yesu ahiwogaga, wiira: <<Simawu, Simawu, 
woone, Sathana ohuuwaddihedha wi oveetheni wona
tirigu. Mbwenye miyo guhuulobelela wi nroromelo
naawo nihithime. Wadha otthwaruwa waalibihe
addibilo>>. Mbwenye Peduru ahaakulaga, wiira: 
<<Nabwiyani, gili owiimeleene odhowa ofugeliwa ni
nyo, ofiyedha okwa>>. 



Vevale Yesu ahiiraga: <<Ebaribareene
ginowuwaaddela mahiyu alena a peeno mutubi
ahinandde <Kokoliko>, oneere ogikoodda dila thaaru
wiiraga kuginonile>>. 



Vooharela, Yesu ahidhowaga
ni aliwa mburo weethaniwa
Zheesimani. Vano
ahawiirelaga anamasuuza 
aaye, wiira: <<Mukaraati 
veva, miyo ginadhowa wule 
galobele>>. Oliye ahilobaga, 
wiira: <<Babani, Babani 
oodhivela! Wa nyo dhego 
dhaatedhene dhinowaandeya. 
Miyo ginowuulobani 
mugirabelihe nakoma ola a goyi. 
Vano dhihiireye wona 
munafuneliimi, mbwenye 
dhiireye wona munafuneliinyu>>. 



Zhudasi ahithukulaga nikuru na anyakoddo a oRoma, 
vamohi ni anamaang'anela yarumiwege ni apogo a 
anamakutha ni aFarizi. Aliwa yahifiyaga mmuddani
mule egathukule mitigo dhuulubale, mwenje ni
yeela dha koddo. Mmohi aaligi vevale
ahixomolaga supaadda omporosana
mwiimeleli a musogoleli a 
anamakutha. Ompadha
nibaru na omoononi wooja. 
Yesu waahiiha, wiira: <<Baahi! 
Hiyani!>> Oliye okahinya
nibaru, ovoliha. 



Vano egamwihiddile Yesu, yahimudhowana vaade va
musogoleli a anamakutha. Peduru egi waahara
voolapelavene. Yahitubaanyaga munddo vathaddo
aatene okaraati. Peduru
ahifiyaga mburo olene
okaraati ni aliwa.



Mwiimeleli mmohi a 
musogoleli a 
anamakutha, mmudhi a 
ole Peduru
amugwaddiligiiye 
nibaru, ahimukohaga, 
wiira: <<We kaguwoonile
ni oliye mmuddani mule?>> 
Peduru ahiwelelaga okoodda
dila ya neethaaru, mowaaguva
mutubi ahunddaga. Vano Peduru
ahivenyagavo, odhowa
wuunddaga ni okubanya
wuulubale. 



Nikuru naatene nahivenyaga
vamutugumanoni, omuthukula Yesu
omudhowanaga wa Pilatu. Pilatu
ahimukohaga, wiira: <<We oli mwene
a aZhudewu?>> Yesu
ahimwaakulaga, wiira: 
<<Onawoga di 
nyo>>. Pilatu afunagave
wi amutapule Yesu, 
ahikalelaga ntidi 

owoga ni aliwa. Mbwenye 
aliwa yegi okuwa:

<<Mmukomele! Mmukomele
vamuraddini!>> 



Vevale Pilatu ahimpelekaga
Yesu wi yamukomele
vamuraddini. Aliwa
yahimuthukulaga Yesu. Oliye
agakapathile muraddi waaye, 
ahikumagana muluwani odhowa
omburoni oneethaniwa <<mburo
wa Egarigadhi>>. (Mu 
eZhudewu oneeriwa: 
<<Gologotha>>.)



Wewo yahimukomelaga vamuraddini. 
Yahaakomelaga teto athu amohi abiili, 
mmohi omoononi wooja, mmohiwa
woong'oto, Yesu okala vaari.



Guwo yagawa nyuba ya Mulugu yahitaleyaga vaari ni
vaari, ng'ee! Yesu ahikuwaga ni ndhu nootaama, 
eeraga: <<Babani, ginopeleka mmadadani mweenyu
muneba waaga!>> Nuuwoga
madhu ala, okwa.



Omadhowelo wa nduwa, wahikala
mulobwana mmohi eeriwa Zhuuze
a oArimateya, oorumeedheya
ni Nikuru nuulubale na
mpogo, oofuneya a 
aZhudewu, oyene teto
ajejiha Omwene
wa Mulugu. Oliye ahiilibihedhaga

odhowa wa Pilatu, 
omuloba mwiili wa

Yesu.



Zhuuze ahigulaga guwo yoweela ya
liinyu, agavenyihilevo muruthu wa
Yesu vamuraddini, 
ahihuruwedhaga ni guwo
ele yoweela ya liinyu. 

Nuwindo, okonaantiha
munsiyeni natopiwe

vanibweni, 
opigiriselavo nibwe
nuulubale, ofugana
omulago wa nsiye

ndde.



Nlabo nooharela, nigavirile nlabo
noomusasanyedha sabuddu, 
yahitugumanaga apogo a 
anamakutha ni aFarizi, 
odhowa wa Pilatu.



Omwaaddela, wiira: <<Nabwiya, 
nnowuubuwelela wi namaratha
ole agali mugumi
ahiwoga wi: <Yavira
malabo maraaru 
ginoodha givenyihiwe 
muukwani>.>>



<<Aliwa yahidhowaga, obandiha selu
vanibweni nafugiwegena
onsiyeni wule, waahiyavo
anamaang'anela.>>



Sabuddu agavirile, ddimiingu ebembe
mbee, Mariya a oMagadala ni
Mariya mmohiwa
yahidhowaga onsiyeni. 
Mowaaguva 
wahiiweyaga othikeya
wuulubale wa elabo, 
vowi mungero a 
Nabwiya ahikitaga

odhulu,

ofiya, opigirisavo 
nibwe ndde, 

okaraatela. Vano 
anamaang'anela

yowoovaga, 
wambeela

ogurumela, okalagahi
yiire okwa. 



Mungero ole ahifiyaga vaaligi ahiyana, 
wiira: <<Muhoove, vowi gihinona
wi munamusayela Yesu, 
oyene okomeliwe. Oliye
mula kalimo, 
ohuvenyihiwa 
muukwani wona
mwawogeliiye. 
Mudhe, 

moone mburo
walogohiwiiye.>>



Vano ahiyana ale yahimaruwaga onsiyeni
wule ni waaguva, yoovaga teto ni
ohagalala wuulubale, 
yahithamagaga odhowa
wawaaddela anamasuuza.



Mowaaguva Yesu ahifiyaga
ogumana ni aliwa, wiira: 
<<Ginowuulojelani!>> Vano aliwa
yahimwaaddamelaga 
omukubaarela manyalo, 
omweebedha.



Omagomelowiwa, Yesu ahawooneyelaga anamasuuza
kumi ni mmohi ejaga vameeza, ahaasumululaga

mwaha woohukalana nroromelo, mwaha wowaaruniha
ni ohaarumeedha ale yamoonilege Yesu agavenyile
muukwani. Vano agawaaddele dhego dhaatedhene
dhedhi, Yesu ahithukuliwaga odhowiwagana odhulu, 

okaraati omoononi wooja wa Mulugu.



Mulugu ahidhivela vajinji elabo ela
ya vati, ofiyedha ompeleka

Mwaanaye mmohive wi aatene
enaamuroromele ehirimeele, 

mbwenye ekalena egumi
yoohumala.



ARoma 3:23
vowi aatene ehithega, kinafiyedha nthithimiho na Mulugu.

ARoma 6:23
Vowi yoolivela ya yoothega fuukwa. Mbwenye mvahi wa

mahala Mulugu onavahiiye si egumi yoohumala muumohini
ni Yesu Kirixtu Nabwiya eehu.

AHeberi 9:27
Muthu oli aatene olamuleliwe okwa dila emohi, eendo

athongiwe ni Mulugu.

AEfeso 2:8,9
Nyo muli oovulumusiwa mwaha wa mahala oorumeedhiwa
mwa nroromelo, ovulumusiwa kunadha wa nyoovo, eehi. 

Yoovaha ya Mulugu. Ovulumusiwa kunadha mwa
mabasa, mwaha wa ela kakalevo owiithukula.



ARoma 10:9,10
Akala onosoriha ni vamulomoni vaawo wi Yesu di Nabwiya

teto akala onororomela mmurimani mwaawo wi Mulugu
ahimvenyiha muukwani, onoodha ovulumusiwe. Vowi ni

murima muthu onororomela eera ndo onowaakela
wogoowa, ni mulomo asoriha wi Yesu di 

Nabwiya aaye, ohuvulumusiwa.

Zhuwawu 3:16,17
<<Mulugu ahidhivela vajinji elabo ela ya vati, ofiyedha

ompeleka Mwaanaye mmohive wi aatene enaamuroromele
ehirimeele, mbwenye ekalena egumi yoohumala.

Mulugu ahimuruma Mwaanaye elabo ya vati ehili wi
athonge elaboya, mbwenye wi mwa oliye evulumusiwe.>> 



Zhuwawu Owambeela 5:11-13
Onamoonaya buula: Mulugu ohunivaha egumi yoohumala, 
vano egumi eyo eli mwa Mwaanaye. Ole winna Mwaanaye

ohukanna egumi, ole ohinna Mwaana a Mulugu kanna
egumi. Ginowuulebelani dhego nda wa nyo munaroromela

mu ndina na Mwaana a Mulugu wi munone
muhukanna egumi yoohumala.

